
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

পুনশ্চ
১১



এই বেদনা মনে নিয়ে নেমেচি এই কালে,
এমন সময় পিছন ফিরে দেখি, তুমি নেই।
তুমি গেলে সেইখানেই
যেখানে আমার পুরোনো কাল অবগুষ্ঠিত মুখে চলে গেল;
যেখানে পুরাতনের গান রয়েচে চিরন্তন হয়ে।

আর একলা আমি আজও এই নতুনের ভিড়ে ধাক্কা খেয়ে বেড়াই,
যেখানে আজ আছে কাল নেই॥





১ ভাদ্র, ১৩৩৯







খোয়াই







পশ্চিমে বাগান বন চষা ক্ষেত
মিলে গেছে দুর বনান্তে বেগুনি বাষ্পরেখায়;
মাঝে আম জাম তাল তেঁতুলে ঢাকা
সাঁওতাল পাড়া;
পাশ দিয়ে ছায়াহীন দীর্ঘপথ গেছে বেঁকে
রাঙা পাড় যেন সবুজ শাড়ির প্রান্তে কুটিল রেখায়।
হঠাৎ উঠেচে এক একটা যুথভ্রষ্ট তাল গাছ,
দিশাহারা অনির্দ্দিষ্টকে যেন দিক-দেখাবার ব্যাকুলতা।
পৃথিবীর একটানা সবুজ উত্তরীয়,
তারি একধারে ছেদ পড়েচে উত্তরদিকে,
মাটি গেছে ক্ষয়ে,
দেখা দিয়েচে
উর্ম্মিল লাল কাঁকরের নিস্তব্ধ তোলপাড়;

	        এই পাতাটি অন্য কোনো ভাষায় উপলব্ধ নয়।

